
Sabir ŞİRVAN 

YOXLAMA 

Müәllim şagirdlәrә
Verdi yoxlama işi.
Dedi diqqәtli olan,
Әlbәttә, alar beşi.

Cavid yazı işinә
Sәhlәnkar yanaşırdı.
Hәrdәn yazı yazırdı,
Hәrdәn dә danışırdı.

Dәftәri yoxlayanda
Sәhvlәri çıxdı onun.
Tәәccüblә müәllim
Üzünә baxdı onun.

Sözә diqqәtsiz olub,
Oxşarın yozmuşdu o;
Yoxlama әvәzinә
Yağlama yazmışdı o.

DONDURMA

Kamal durub demişdi
Babasına sәhәrdәn:
Mәnә dondurma gәtir,
Qayıdanda şәhәrdәn.

Baba evә dönәndә,
Unudub almamışdı.
Bunu duyan Kamalın
Hәvәsi qalmamışdı.

Naçar söylәdi baba
Günahkar, peşman baxıb.
Bayaq yadımda idi,
Heyif, yadımdan çıxıb.

Dillәndi bu vaxt Kamal, 
Söz yekә, özü kiçik.
Üz-gözünü turşudub,
Danışdı incik-incik:

- Nәvәnin istәdiyin
Babası almalıydı.
Dondurma yadında yox,
Ovcunda olmalıydı.

GӘMİNİN AYAQLARI

Turan durub sahildә,
Dәnizi seyr edirdi.
Gәminin biri gәlir,
O biri dә gedirdi.

Düşündü çimәrlikdә 
Su boy verir boyuma.
Bir az irәli getsәm,
Çatan olmaz hayıma.

Uzaq-uzaq ellәri
Gündüz vә gecә gәzir.
Dәnizin ortasında
Gәmilәr necә gәzir?

Sahillәrdәn sahilә
Daşıyır qonaqları.
Görәn çoxmu uzundur
Gәminin ayaqları?

AYIN İŞIĞI

Gecә çıxıb bayıra,
Turan nura boyandı.
Bir az ulduza baxdı,
Bir az Aya boylandı.

Bu görünәn - ağaclar,
O duran - uca dağdı.
Bәs necә axşamdı ki,
Hәr yan süd kimi ağdı?

Heyrәtlә seyr eylәdi,
Gecәnin yaraşığın.
Soruşdu kim yandırıb
Göydә Ayın işığın?

TURP

Babası turp çәkirdi
Nahar vaxtı yemәyә.
Şәfәq gәldi bağçaya
Babasına kömәyә.

Hәr tәrәfdәn yaşıllıq 
Qoynuna aldı onu.
Çıxan qırmızı turplar
Heyrәtә saldı onu.

Tәәccüblә әllәrin
Çәnәsinә dayadı.
Dedi yerin altında
Turpları kim boyadı?

Cәbrayıl

